
Natya Shastra Chapter 36

నాట్యశాస్త్రమ్  అధ్యాయః ౩౬ నాట్యశాపః

॥ శ్రీరస్తు  ॥
భరతమునిప్రణీతం  నాట్యశాస్త్రమ్
అథ షట్త్రింశోఽధ్యాయః
అథాత్రేయో  వసిష్ఠశ్చ  పులస్త్యః పులహః క్రతుః  ।
అఙ్గిరా  గౌతమోఽగస్త్యో మనురాయుస్తథాత్మవాన్ ॥ ౧॥
విశ్వామిత్రః  స్థూలశిరాః  సంవర్తః ప్రమతిర్దనుః   ।
ఉశనా బృహస్పతిర్వ్యాసశ్చ్యవనః కాశ్యపో ధ్రువః  ॥౨॥
దుర్వాసా జామదగ్న్యశ్చ మార్కణ్డేయోఽథ  గాలవః ।
భరద్వాజశ్చ రైభ్యశ్చ  యవక్రీతస్తథైవ    చ ॥ ౩॥
స్థూలాక్షః  శకలాక్షశ్చ కాణ్వో మేఘాతిథిః క్రతుః  ।
నారదః పర్వతశ్చైవ  సువర్మాథైకజో  ద్విజః ॥ ౪॥
నితమ్బుర్భువనః సౌమ్యః శతానన్దః  కృతవ్రణః  ।
జామదగ్న్యస్తథా రామః కచశ్చేత్యేవమాదయః ॥ ౫॥
ఏవం తే మునయః శ్రుత్వా  సర్వజ్ఞం  భరతం తతః ।
పునరూచురిదం వాక్యం కుతూహలపురోగమమ్ ॥౬॥
యస్త్వయా గదితో హ్యేష నాట్యవేదః పురాతనః ।
ఏకచిత్తైః  స చాస్మాభిః సమ్యక్ సముపధారితః ॥ ౭॥
ఏకశ్చ సంశయోఽస్మాకం తం నో వ్యాఖ్యాతుమర్హసి  ।
కో వాన్యో నాట్యవేదస్య నిశ్చయం వక్తుమర్హతి  ॥౮॥
న వయం పరిహాసేన న విరోధేన న చేర్ష్యయా  ।
పృచ్ఛామో భగవన్ నాట్యముపదేశార్థమేవ  తు ॥౯॥
అస్మాభిశ్చ తదా నోక్తం కథాచ్ఛేదో భవేదితి ।
ఇదానీం తూపశిక్షార్థం  నాట్యగుహ్యం నిదర్శయ ॥ ౧౦॥

లోకస్య చరితం నాట్యమిత్యవోచస్త్వమీదృశమ్ ।
తేషాం తు లోకం గుహ్యానాం నిశ్చయం వక్తుమర్హసి  ॥ ౧౧॥
దేవస్య కస్య చరితం పూర్వరఙ్గే ద్విజర్షభ  ।
కిమర్థం  భుజ్యతే హ్యేష ప్రయుక్తః  కిం కరోతి వా ॥ ౧౨॥
కస్మాచ్చైవ  పునః శౌచం సమ్యక్ చరతి సూత్రదృక్  ।
కథముర్వీతలే నాట్యం స్వర్గాన్నిపతితం  విభో ॥ ౧౩॥
కథం తవాయం వంశశ్చ నటసంజ్ఞః  ప్రతిష్ఠితః   ।
సర్వమేవ యథాతత్త్వం కథయస్వ మహామునే ॥ ౧౪॥
తేషం తు వచనం శ్రుత్వా  మునీనాం భరతో మునిః ।
ప్రత్యువాచ  పునర్వాక్యం గుహ్యార్థాభినయం  ప్రతి  ॥ ౧౫॥
బ్రవీమి  వః కథాం గుహ్యాం యన్మాం పృచ్ఛన్ సువ్రతాః  ।
పూర్వరఙ్గవిధానస్య  తాం చ మే సన్నిబోధత ॥ ౧౬॥
ప్రోక్తవానస్మి   యత్పూర్వం శుభం విఘ్ననిబర్హణమ్  ।
తస్యానుబన్ధేన  మయాపూర్వరఙ్గః  ప్రకీర్తితః   ॥ ౧౭॥
శస్త్రాణాం  ప్రతికారార్థం   శరీరావరణం యథా ।
క్రియతే  హి తథా పాపం హుతేనైవ  ప్రశామ్యతి  ॥ ౧౮॥
ఏవం జప్యైశ్చ  హోమైశ్చ  దేవతాభ్యర్చనేన చ ।
సర్వాతోద్యవిధానైశ్చ  తథా గీతస్వనేన చ ॥ ౧౯॥
స్తుత్యాశీర్వచనైః  శాన్తైః  కర్మభావానుకీర్తనైః  ।
మయాపాపాపహరణైః  కృతే విఘ్ననిబర్హణే  ॥౨౦॥
స్తుతిగీతాదిసంసృష్టైర్దేవైరభిహితోఽస్మ్యహమ్    ।
నితరాం పరితుష్టాః  స్మః ప్రయోగేణామునా  చ తే ॥౨౧॥
దేవతాసురమానన్ద్య  యస్మాఁల్లోకశ్చ  నన్దతి  ।
తస్మాదయం ప్రయోగస్తు  నాన్దీనామా  భవిష్యతి ॥౨౨॥
గీతవాద్యానునాదో హి యత్ర కాకుస్వనః శుభః ।
తస్మిన్ దేశే విపాప్మానో మాఙ్గల్యం  చ భవిష్యతి ॥౨౩॥
యావత్తం పూరయేద్దేశం  ధ్వనిర్నాట్యసమాశ్రయః  ।

న స్థాస్యన్తి   హి రక్షాంసి తం దేశం న వినాయకాః ॥౨౪॥
ఆవాహే చ వివాహే చ యజ్ఞే నృపతిమఙ్గలే  ।
నాన్దీశబ్దముపశ్రుత్య    హింస్రా నశ్యన్తి  చైవ  హి ॥౨౫॥
పాఠ్యం నాట్యం తథా గేయం చిత్రవాదిత్రమేవ   చ ।
వేదమన్త్రార్థవచనైః    సమం హ్యేతద్ భవిష్యతి ॥౨౬॥
శ్రుతం  మయా దేవదేవాత్ తత్త్వతః శఙ్కరాద్ధితమ్  ।
స్నానజప్యసహస్రేభ్యః  పవిత్రం  గీతవాదితమ్ ॥౨౭॥
యస్మిన్నాతోద్యనాట్యస్య గీతపాఠ్యధ్వనిః శుభః ।
భవిష్యత్యశుభం దేశే నైవ  తస్మిన్ కదాచన ॥౨౮॥
ఏవం పూజాధికారార్థం  పూర్వరఙ్గః  కృతో మయా ।
నానాస్తుతికృతైర్వాక్యైర్దేవతాభ్యర్చనేన    చ ॥౨౯॥
యతోఽభివాదనం క్లిష్టం   శిష్టం  తద్రఙ్గమణ్డలే    ।
తతస్తస్య హి తచ్ఛౌచం విహితం తు ద్విజోత్తమాః ॥ ౩౦॥
శౌచం కృత్వా యతో మన్త్రం  పూజనం జర్జరస్య  తు ।
ఉచ్యతే పూర్వరఙ్గేఽస్మిన్  తస్మాచ్ఛౌచం ప్రకీర్తితమ్   ॥ ౩౧॥
యథావతారితం చైవ  నాట్యమేతన్మహీతలే ।
వక్తవ్యం సర్వమేతద్ధి న శక్యం హి నిగూహితుమ్ ॥ ౩౨॥
మమైతే  తనయాః సర్వే నాట్యవేదసమన్వితాః ।
సర్వలోకం ప్రహసనైః   బాధన్తే నాట్యసంశ్రయైః   ॥ ౩౩॥
కస్యచిత్త్వథ కాలస్య శిల్పకం గ్రామ్యధర్మకమ్  ।
ఋషీణాం వ్యఙ్గ్యకరణం  కుర్వద్భిర్గుణసంశ్రయమ్   ॥ ౩౪॥
అశ్రావ్యం  తద్దురాచారం  గ్రామ్యధర్మప్రవర్తితమ్    ।
నిష్ఠురం  చాప్రస్తుతం  చ కావ్యం సంసదియోజితమ్ ॥ ౩౫॥
తచ్ఛ్రుత్వా మునయః సర్వే భీమరోషప్రకమ్పితాః  ।
ఊచుస్తాన్ భరతాన్ క్రుద్ధా  నిర్దహన్త  ఇవాగ్నయః ॥ ౩౬॥
మా తావద్భో ద్విజాయుక్తమిదమస్మద్విడమ్బనమ్ ।
కో నామాయం పరిభవః కిఞ్చ నాస్మాసు సమ్మతమ్ ॥ ౩౭॥

యస్మాజ్జ్ఞానమదోన్మత్తా  న వేత్థావినయాశ్రితాః   ।
తస్మాదేతద్ధి భవతాం కుజ్ఞానం  నాశమేష్యతి ॥ ౩౮॥
ఋషీణాం బ్రాహ్మణానాం  చ సమవాయసమాగతాః ।
నిరాహుతా వినాహోమైః  శూద్రాచారా  భవిష్యథ ॥ ౩౯॥
అపాఙ్క్తేయాః  కుత్సితాశ్చావమా ఏవ భవిష్యథ ।
యశ్చ వో భవితా వంశః సర్వాశౌచో భవిష్యతి ॥ ౪౦॥
యే చ వో వంశజాస్తేఽపి భవిష్యన్త్యథ నర్తకాః ।
పరోపస్థానవన్తశ్చ  శస్త్రపణ్యోపజీవినః  ॥ ౪౧॥
శాపం దత్తం తథా జ్ఞాత్వా  సుతేభ్యో మే తదా సురాః ।
సర్వే విమనసో భూత్వా తానృషీన్ సముపస్థితాః  ॥ ౪౨॥
యాచమానైస్తతః   ప్రోక్తం   దేవైః  శక్రపురోగమైః   ।
ఇదానీం దుఃఖముత్పన్నం నాట్యమేతద్ వినఙ్క్షతి  ॥ ౪౩॥
ఋషిభిశ్చ తతః ప్రోక్తం   న చైతద్ధి  వినక్ష్యతి ।
శేషమన్యత్ర యద్ ప్రోక్తం   సర్వమేతద్ భవిష్యతి ॥ ౪౪॥
ఏతచ్ఛ్రుత్వా తు వచనం మునీనాముగ్రతేజసామ్  ।
విష్ణ్ణాస్తే   తతః సర్వే శ్రుత్వా  మాం సముపస్థితాః  ॥ ౪౫॥
ప్రోక్తవన్తశ్చ    మాం పుత్రాస్త్వయాహో   నాశితా వయమ్ ।
అనేన నాట్యదోషేణ శూద్రాచారా  హి యత్ కృతాః ॥ ౪౬॥
మయాపి సాన్త్వయిత్వోక్తా మా క్రోధం  వ్రజతానఘాః  ।
కృతాన్తవిహితోఽస్మాకం నూనమేష విధిః సుతాః ॥ ౪౭॥
మునీనాం హి మృషా వాక్యం భవిష్యతి కదాచన ।
నిధనే చ మనో మాభూద్యుష్మాకమితి సాన్త్వితాః ॥ ౪౮॥
జానీధ్వం తత్తథా నాట్యం బ్రహ్మణా  సమ్ప్రవర్తితమ్ ।
శిష్యేభ్యశ్చ తదన్యేభ్యః ప్రయచ్ఛామః  ప్రయోగతః  ॥ ౪౯॥
మా వై ప్రణశ్యతామేతన్నాట్యం  దుఃఖప్రవర్తితమ్   ।
మహాశ్రయం  మహాపుణ్యం వేదాఙ్గోపాఙ్గసమ్భవమ్   ॥ ౫౦॥
అప్సరోభ్య ఇదం చైవ  యథాతత్త్వం యథాశ్రుతమ్  ।

నాట్యశాస్త్రమ్  అధ్యాయః ౩౬ నాట్యశాపః

నాట్యం దత్త్వా తతః సర్వే ప్రాయశ్చిత్తం  చరిష్యథ ॥ ౫౧॥
। ఇతి భరతీయే నాట్యశాస్త్రే నాట్యశాపో నామ షట్త్రింశోఽధ్యాయః  ।

